
 Bargojoavku, mandáhtta ja bargojoavkku bargu

Sámi allaskuvla lea ásahan bargojoavkku ođastit sámi oahpaheaddjioahpuid modealla ja bargagoahtit ásahit sámiid oktasaš oahpaheaddjioahpuid. Vuođđun bargui lea Sámi allaskuvlla stivra vuolábeale mearrádusat. 

Sámi allaskuvla stivra 10.06.2008:

Sámi allaskuvla bargagoahtá ásahit sámiid oktasaš (davviriikkalaš) oahpaheaddjioahpu. Sámi allaskuvla ovddida Sámi parlamentáralaš ráđđái ja Davviriikkaid ráđđehusaide, ahte ásahuvvo sámiid oktasaš (davviriikkalaš) oahpaheaddjioahppu.

Sámi oahppostivra 8/08 30.01.2008:

Oahpaheaddjioahpu modealla ođasteapmái ásahuvvo sierra bargojoavku masa oasálastá studeantaáirras (1), fágabargit (1 juohke fágagoađis) ja hálddahusa bealis (čálli).

Sámi allaskuvlla fágagođiid evttohusaid vuođul oahppostivra válljii čuovvovaš olbmuid bargojovkui: Nils Dannemark jođiheaddjin, Rauna Triumf, Mathis Bongo, Elisabeth Utsi Gaup ja Vuokko Hirvonen. Studeanttat eai leat válljen ovddasteaddji. Lávdegoddi lea doallan gávcci čoahkkima. Nils Dannemark lea gohččun čoahkkimiidda. Oahppohálddahusa bealis lea Inger Ellen Eira fuolahan dárbbašlaš dokumeanttaid bargojovkui. 

Prorektor Marit Breie Henriksen lea gulahallan Sámi parlamentáralaš ráđiin Sámi allaskuvlla plánain, mat gusket sámi alit oahpahussii ja Norgga ja Ruoŧa eiseválddiiguin oahpaheaddjioahpuid ođasteami olis. Elisabeth Utsi Gaup lea doaimmahan oassečielggadeami. Muđui leat bargojoavkku lahtut buktán árvalusaid sihke dutkan- ja ovdánahttindoaimmaid ja bargovásáhusaid vuođul. Grethe Gunn Bergstrøm lea guorahallamin dálá sámi oahpaheaddjioahpuid lasse- ja joatkkaoahppofálaldagaid,  lea čuvvon muhtin čoahkkimiid. 

Nils Dannemark ovttas Vuokko Hirvoneniin leaba hábmen jearahallanskovi, mii sáddejuvvui Sámi allaskuvlla ovddeš  oahpaheaddjioahpuid studeanttaide (219) . Jearahallanskoviin čohkkejuvvui diehtu, makkár relevánsa vástideaddjiid mielas leamašan sámi oahpaheaddjioahpuin oahpaheaddjibarggus dahje sullasaš doaimmain. 30 ovddeš studeantta vástidedje. Vástideaddjiin eatnasat barget oahpaheaddjin ja jearahallan čájehii ahte sii ledje duhtivaččat sámi oahpaheaddjioahpuin. Sis ledje ollu evttohusat, mo buoridit ja ovddidit joatkkaoahpuid, vai dat šaddet relevántan sámi oahpaheddjiide (Mielddus 1). Sihke jearahallanskoviin čohkkejuvvon ja dálá oahpaheaddjistudeanttaid vástádusat leat váldojuvvon vuhtii dán čielggadeamis. Muđui lea bargojoavku geavahan dán barggus daid dieđuid, mat leat boahtán ovdan dála sámi oahpaheaddjioahpuid árvvoštallamis, NOKUT (Nasjonalt råd for kvalitet i utdanningen) kommentárain ja siskkáldas árvvoštallamiin. 

Duogáš

Sámi allaskuvla álggahuvvui 1989, ja oahpaheaddjioahput leat leamaš guovddáš fálaldahkan dan rájes. Jagi 2000 Norggas dahkkui Sámi oahpaheaddjioahpu birra almmolaš čielggadeapmi, Sámi oahpaheaddjioahppu – iešguđetlágán máhttovieruid gaskkas (NOU 2000). Čielggadanlávdegoddi, mas ledje áššedovdit Ruoŧa, Suoma ja Norgga beale oahppovuogádagain, árvvoštalai vuđolaččat fágalaš ja servodatlaš geahččanvugiin sámi oahpaheaddjioahpu. 

Čielggadeamis gávnnahuvvui dárbu hukset buot Sámi guovlluid várás oktasaš sámi oahpaheaddjioahpuid modealla. Nubbi mii deattuhuvvui sakka lea, ahte oahpahusgiella galgá leat sámegiella daiguin gielalaš heivehumiiguin, mat leat dárbbašlaččat Sámi sierra giellaguovlluid ektui
. Dan čielggadeamis atne dehálažžan fállat searvevuođu buot sámi oahpaheaddjioahpuide. Oktasaš searvevuođu čađaheami maŋŋá buoriduvvojit vejolašvuođat válljet siearra fágaid ja studeanttat sáhttet čađahit fágaoahpuid osiid eará oahppoásahusain. Čielggadanlávdegotti mielas juogo matematihkka dahje eŋgelasgiella galgá leat dábálašoahpaheaddjioahpus geatnegahtton fágan. Ovdaskuvla- ja dábálašoahpaheaddjioahppofálaldagaid lassin lávdegoddi oinnii dárbbu fállat fidno-/fágaoahpaheaddjioahpu duojis ja boazodoalus ja praktihkalaš pedagogalaš oahpu.

Go Sámi allaskuvla lea norgalaš ásahus, de sámi oahpaheaddjioahput gártet čuvvot Norgga oahpaheaddjioahpuid rámmaplánaid, mat leat ođastuhttojuvvon 2003. Sámi allaskuvla lea rámmaplána vuođul ráhkadan sámi oahpaheaddjioahpuid modealla. Sámi allaskuvla lea ráhkadan oahpaheaddjioahpuide  sierra fágaplánaid duodjái ja sámegillii ja sámi girjjálašvuhtii. Daid fágaid sáhttá maid lohkat gitta masterdássái. 

Oahpaheaddjioahppomodealla addá vejolašvuođa čiekŋudeapmin válljet fágaid, mat leat ovdánahttojuvvon Sámi allaskuvllas. Allaskuvla fállá maiddái pedagogihkkii gullevaš fágaid: máŋggakultuvrralaš ipmárdus, guovttegielat pedagogihkka, praktihkalaš-pedagogalaš oahppu, bagadallanpedagogihkka, sámi oahppojođihanoahpu  ja oahpponeavvopedagogihkka. Erenoamážat Sámi allaskuvlii leat maiddái juoigan ja muitaleapmi, sámi biebmokultuvra ja boazodoallu sihke servodaga ja luondduperspektiivvas. Sámi allaskuvla deattuha iežaset oahpaheaddjioahpuin bargohárjehallama ja lea vahku guhkit go muđui oahpaheaddjioahpuin. 

Luohkkálanjas várrečohkkii nuppástuhttinprošeakta, man dalá prorektor Vuokko Hirvonen álggahii, biddjui johtui 2000. Dalle oahppanbirrasat viiddiduvvoje lagašbirrasii ja studeantaaktiivvalaš bargovuogit fievrriduvvoje sisa. Sámi allaskuvla oaččui oahppokvalitehta bálkkašupmi 2005 NOKUT:s (Nasjonalt råd for kvalitet i utdanningen), go lea systemáhtalaččat bargan nuppástuhttindoaimmaiguin dađis mielde go rámmaplánat ja alit oahpahussii guoski mearrádusat  leat rievdan. Nuppástuhttindoaimmat čilgejuvvojit ovdánahttinprošeavttas “Utvikling av nye arbeidsmåter i utdanningen – en utviklingsrettet lærende organisasjon. Dat prošeakta čilge konkrehtalaččat movt Sámi allaskuvla systemáhtalaččat lea bargan ovdánahttenbargguiguin oahpaheaddjioahpus, movt oahpaheadjeoahppu lea čatnon bargoeallimii , ja movt  DGT ja árbevirolašmáhtu konkrehtalaččat lea heivehuvvon  studeanttaid, ohppiid ja hárjehallanoahpaheddjiid oahppan- ja oahpahandoaimmaide. Bargovuogiid ja pedagogalaš- ja didaktalaš jurdda lea vuođalaččat čilgejuvvon dutkanbarggus maid Mathis Bongo lea bargan iežas váldofága oktavuođas Høgskolen i Akershus:as (Bongo 2002, 2003, 2005).

Muđui lea SA: leamaš mielde prošeavttain “IKT i Lærerutdanning” ja “Lærende nettverk” gos leat heivehan DGT oahpahandoaimmaide sihke Sámi allaskuvllas ja fierpmádatskuvllain lulli-, julev- ja davvisámis. 

Jagiid 2000-2003 Vuokko Hirvonen jođihii Sámi oahppoplánaid (O97 S) evaluerenbarggu, mii lei riikkaviidosaš Reforbma 97 evaluerema oassin. Barggu boađusin almmustuvve guokte dutkama, main vuosttas lea monografiija Mo sámáidahttit skuvlla?: Sámi oahpaheddjiid oainnut ja sámi skuvlla ollašuhttin: Reforpma 97 evalueren (Hirvonen 2003a)  ja nubbi artihkalčoakkáldat Sámi skuvla plánain ja praktihkas. Mo dustet O97S hástalusaid? Reforpma 97 evalueren. (Hirvonen 2003b (doaim.)). Artihkkaliid čállin ledje mielde N.Ø. Helander, J. H. Keskitalo, P. Lauhamaa, O.H. Magga, M. N. Sara, J. Todal ja M. B. Utsi. Evaluerendutkama áigge almmustuvve maiddái guokte sierra semináraraportta (2000, 2003c).

Oppalaččat lea olles allaskuvlla fágabiras bargan aktiivvalaččat 1989 ja  rájes ovddidan iešguđetlágan dutkan- ja ovdánahttinbargguiguin skuvlla ja oahpahusa (gč. Sámi allaskuvlla dutkan-  ja ovdánahttinbarggut ja prošeavttat, sii. 31-36).

Eurohpás lea jođus ng. Bologna proseassa, man ulbmilin lea hukset oktasaš struktuvrra alit oahpahussii ja dainnalágiin álkidit riikkaidgaskasaš mobilitehta. Oassin rabas oahppo- ja bargomárkanpolitihka leat Davviriikkat juo 2004 dohkkehan guhtet guoibmáset oahpuid vástideaddjin ja ovttadássásažžan (Nordiska rådet 2004). Ain leat jođus heivehanproseassat ja oassin das sáhttá oaidnit gieskat almmuhuvvon Davviriikkaid oahpaheaddjioahpuid (Nordiska ministerrådet 2009).komparatiivvalaš guorahallama 

Bolognaproseassas válddáhallet dál kvalifikašuvdnarámmaid ja oahppanmihttomeriid. Oahppanjoksosat galget čielgasit boahtit ovdan golmma kategoriija vuođul: máhtut, gálggat ja gelbbolašvuođat. Eurohpa riikkaid ovttastusas oidnet dárbbašlažžan hukset oahpaheaddjioahpuid nu ahte oahpaheaddjit álkit sáhttet maŋŋil bachelordási joatkit masterdássái ja váldit oahpaheaddjioahpu gitta Ph.D.-dássái (Commision of the European Communities 2007; European Commission 2005). 

Sámi politihkalaš orgánaid cealkámušat, nugo Sámi parlamentáralaš ráđđi ja Sámiráđđi, čujuhit dárbui hukset oktasaš mihttomeriid sámi oahpuide iežamet sisdoaluiguin, oahppoplánaiguin ja oahpponeavvuiguin. Ovttastahtton našuvnnaid (ON) eamiálbmotjulggaštus, ILO-konvenšuvdna nr. 169, Ovttastahtton našuvnnaid (ON) konvenšuvdna mánáid vuoigatvuođain ja našunála lágat, mat gusket sámi álbmogii ja sámegillii, čujuhit maiddái sápmelaččaide rivttiide oažžut oahpahusa iežaset dárbbuid ektui. Sámi allaskuvla lea mielde University of the Arctic fierpmádagas ja lea maid maŋemus jagiid nannen eamiálbmotperspektiivva. Jagi 2008 dohkkehii World Indigenous Nations Higher Education Consortium (WINHEC) Sámi allaskuvlla eamiálbmotoahppoásahussan . 

Juos galgat oažžut julev- ja oarjjelsámegiela studeanttaid oahpaheaddjioahpuide, de čájehuvvo ahte ferte ain leat lagaš ovttasbargu  Sámi guovlluid giellaguovddážiiguin ja maiddái alit oahppoásahusaiguin, mat fállet daid gielaid fágan. Mii guoská julev- ja oarjjelsámegiellafágii, de lea ovddasvástádus dáid oahpuid hárrái Budejju ja Davvi-Trøndelaga allaskuvllain. Sámi allaskuvla lea ožžon ovddasvástádusa oassi Norgga Sámedikki ollesolbmuid sámegiela oahppoprográmmas (2009), man mihttomearrin lea loktet sámegiela gelbbolašvuođa buot Sámi ássanguovlluin Norggas. 

Ruoŧa oahpaheaddjioahpu guorahallan (2009) lea válddáhallan našunála vehádatjoavkkuid giellaoahpaheaddjioahpu dárbbuid. Juohke giellajovkui galgá ovtta alit oahppoásahussii ásahuvvot našunála fágadidákttalaš resursaguovddáš. Ruoŧa guorahallamis leat gávnnahan Upmi universitehta heivvolažžan sámi giellaoahpaheaddjiohppui ja ahte dat sáhtášii ovttasbargat Tromssa universitehtain, Sámi allaskuvllain ja Oulu universitehtain. Muđui galgá fágadidaktihkka nannejuvvot. Oahppoásahusat galget sáhttit čájehit ahte dain lea gelbbolašvuohta oahpahit fágateoriija, fágadidaktihka ja oahppadiehtaga. Buot stuorit fágain galget leat našunála resursaguovddážat. Dát čadnojit universitehtaide ja allaskuvllaide mat ohcet gilvvu vuođul. Dás sáhttá namuhit ahte Sámi allaskuvllas leamaš sámegiela didaktihka resursaguovddáš, Sámi lohkanguovddáš, 2007 rájes, Sámi allaskuvlii lea maiddái hálddahuslaččat čadnon Sámi erenoamáš pedagogalaš doarjalus.

Norgga Stuoradiggedieđáhus oahpaheaddjioahpuid ođasteamis, rahpá ođđa vejolašvuođaid, go dát evttohus fápmuda Sámi allaskuvlla mearridit sámi oahpaheaddjioahpu rámmaplána/oahppoplána našunála mearrádusaid (láhkaásahusaid) siskkobeale). Oktasaš mihttomearri lea akademalaš profešuvdnaoahpuin oidnosii oažžut earret eará

· Ovdánahttinvejolašvuođaid rahpat kandidáhtta-, bachelor- ja 
mastereksámeniid bokte ja movttiidahttit gazzat bajit 
akademalaš dási.

· Dieđalaš ja kritihkalaš lahkoneami ja dutkan- ja 
ovdánahttinbargguid deattuheapmi

· Profešuvdnagullevašvuođa nannen ahkejoavkku dahje 
fágaspesialiserema bokte.

· Riikkaidgaskasaš mobilitehta ja kulturgaskasaš 
perspektiivva nannen

Čuovvovaš kapihttaliin evttohuvvo, mo boahttevaš sámi oktasaš oahpaheaddjioahpu berrešii lágidit. Dán evttohusas lea váldojuvvon vuhtii ovddabealde máinnašuvvon Norgga stuorradiggedieđáhus ja maiddái Suoma ja Ruoŧa dálá oahpaheaddjioahput ja daid heiveheapmi oktasaš sámi oahpaheaddjioahppomodellii.

1. Oktasaš Sámi oahpaheaddjioahpuid rámmaplána

1.1 Miehtá Sámi, davvi- ja eamiálbmogiid vuolggasadji

Sámi oahpaheaddjioahpuid vuolggasadjin leat mánáid ja nuoraid ovdáneapmi, miella ja dárbbut. Sámi oahpaheaddjioahpus laktojuvvojit luonddu-, giella- ja kulturipmárdus ja buot oahpaheaddjioahpu fágain lahkonit oahppama dáiguin perspektiivvaiguin 

· Mánát ja nuorat sámi árbevierus ja ođđa áiggis

· Kultuvrralaš máŋggabealatvuohta riggodahkan mánáide ja nuoraide

· Sámi mánát ja sámi nuorat eamiálbmogin

Oahpu guovddáš vuolggasadjin leat mánát ja nuorat báikkálaš servodagas ja kultuvrralaš máŋggabealatvuođas. Dát vuolggasadji fátmmasta maiddái variašuvnna ja máŋggabealatvuođa sámi servodagas. Sámi oahpaheaddji gelbbolašvuohta searvidahttá mánáid ja nuoraid, geain leat iešguđetlágán etnalaš, kultuvrralaš, sosiálalaš ja gielalaš duogážat.

Váldooahpahusgiellan lea davvisámegiella. Muđui leat iešguđet sámegielat ovttadássásaččat ja studeanttat sáhttet beassat válljet, guđe sámegillii čállet oahppobargguid. 

Sámi allaskuvla lea mielde eamiálbmogiid alit oahpahus ovttastusas, World Indigenous Nations Higher Education Consortium, mii doaibmá fierpmádahkan ja doarjjan sisafievrredeamis oktasaš mihtuid nugo eamiálbmotgiela, kultuvrra, eallinoainnu ja árbevieruid alit oahpahusa oahppoprográmmaide ja oahpahusvugiide. 

Sámi allaskuvla ovddida studeanttaid servodatberošteaddji gelbbolašvuođa. Sámi allaskuvllas studeanttat oasálastet birrasiin, mas dutkan- ja oahppoásahusa sierra fágasuorggit deaivvadit sámi servodagain ja dakko bokte studeanttat huksejit diđolašvuođa Sámi álbmoga iešvuođain, ovdáneamis ja ovttasbargguin birastahtti servodagaiguin. 

1.2 Sámi oahpaheddjiid máŋggabealat čehppodat

Sámi oahpaheaddjioahpuid erenoamášvuođa vuođul sámi oahpaheaddjikandidáhta oahpu maŋŋá 
· sajusta, goziha ja ovddida mánáid vuoigatvuođaid riikkaidgaskasaš- ja eamiálbmotjulggaštusaid vuođul, sámi konvenšuvnnaid ja našunála lágaid vuođul

· oaidná sámi ja eará eamiálbmogiid bajášgeassinásahusaid ja oahppoásahusaid ulbmiliid ja mávssolašvuođa iežas ja birastahtti servodagaide

· lágida oahppandilálašvuođaid mas olbmo, giela ja luonddubirrasa oktiigullevašvuohta boahtá ovdan

· ávkkástallá sámi árbevirolaš oahppanoainnuin ja fievrrida ásahussii máhtu mainnalágiin dát sirdašuvvá buolvvas bulvii meanuid, muitalusaid ja bargooasálastima bokte 

· dovdá sámi mánáid ja nuoraid iešguđet bajásšaddandiliid hástalusaid ja máhttá láhčit dili sin ja váhnemiid dárbbuid mielde 

· dovdá kultursensivitehta, mii mearkkaša ahte oaidná, guldala ja atná árvvus sihke iežas, eará olbmuid ja guovlluid gielaid, dábiid, eallinvugiid ja árvvuid

· dovdá bajásšaddansuorggi ja sohkabuolvvaid ovttasbarggu doarjjan sámi mánáid čálgamii ja identitehtahuksemii

· máhttá hukset fierpmádagaid eará sámi ja eamiálbmotguovlluiguin nu ahte dovddiidit gaskaneaset ja oidnet riggodahkan guovlluid luonddubirrasiid, gielaid ja kultuvrraid

Oahpaheaddjis vurdojuvvo máŋggabealat bargočehppodat ja oahppoáigge studeanta berre joksat:

· ipmárdusa mainnalágiin doarju mánáid ja nuoraid miela ovdánit 

· máhtu heivehit, lágidit ja árvvoštallat oahppan- ja servvoštallandilálašvuođaid 

· gelbbolašvuođa jođihit máŋggabealat oktiibiddjon mánáid- /nuoraidjoavkkuid

· dáidduid servvoštallamii ja gulahallamii mánáiguin/nuoraiguin, váhnemiiguin, mielbargiiguin ja eará ovttasbargoguimmiiguin bajásšaddansuorggis ja lagašservodagas

· nanu teorehtalaš ja praktihkalaš gelbbolašvuohta oahppofágain ja vuođđogálggaid oahpaheamis

· máhtu atnit teoriijaid ja dutkanbohtosiid barggus mánáiguin ja nuoraiguin

· návccaid kritihkalaš reflekšuvdnii iežas ja mánáidgárddi/skuvlla praksisis ja etihkalaš dihtomielalašvuohta mánáidgárddi/skuvlla árvovuođuin

· máhtu bidjat johtui nuppástuhttin- ja ovdánahttindoaimmaid hástalusaid vuođul ja mat ovddidit sámi mánáid, nuoraid ja fágabargiid gelbbolašvuođa.

2. Sámi oahpaheaddjioahput 

2.1 Ovdaskuvla- ja vuođđoskuvlaoahpaheaddjioahput 

Norgga oahpaheaddjioahpuid Stuorradiggedieđáhusas (St.meld.11, 2008-2009) evttohuvvo, ahte dálá oahpaheaddjioahppu rievdaduvvo nu, ahte dábálašoahpaheaddjioahpuin sáhttá válljet guovtti linjá gaskkas. Dát válljenmunit addet gelbbolašvuođa oahpahit juogo vuođđoskuvlla vuolledásiin (1.-7.) dahje badjedásiin (5.-10). Ovdaskuvlaoahpaheaddjioahppu lea dán čielggadeami olggobealde. Leat geavahan dán ođastusevttohusa vuolggasadjin Sámi oahpaheaddjioahpuid plánedettiin.
Ođastusa mielde oahppoprográmmat leat čuovvovaččat: 

	Oahppoprográmma
	oč
	jagi
	 Luohkkáceahkki

	
	
	
	mánáid-gárdi 
	1.-7. 
	5.-10.
	joatkkaskuvla

	Ovdaskuvlaoahpaheaddji 
	180
	3
	
	
	
	

	Vuođđoskuvlaoahpaheaddji 
	240
	4
	
	
	
	

	Vuođđoskuvlaoahpaheaddji 
	240
	4
	
	
	
	


Govus 1. Oahpaheaddjioahpuid válljenvejolašvuođat.

Ovdaskuvlaoahppu kvalifisere pedagogalaš bargui mánáiguin juogo mánáidgárddi jođiheaddjin, ossodaga pedagogalaš jođiheaddjin dahje ovdaskuvlaoahpaheaddjin.

Vuođđoskuvlaoahpaheaddji vállje bargat juogo nuorat dahje boarráset mánáiguin. Vuolimus dásiid (1.-7.) oahpaheaddjiid gelbbolašvuohtagáibádussan leat álgooahpahus ja govda oahppofágaviidodat. Dán suorggis lea vejolaš válljet sierra fágaid, mat addet maiddái gelbbolašvuođa bargat astoáigepedagogan. Badjedásiid oahpaheaddjigelbbolašvuođa joksá nu, ahte kandidáhtas leat golmma fágas juohkehaččas 60 oahppočuoggá. 

Goappašat oahput  addet oppalaš bachelordási dutkosa (180 oč). Go studeanta lea čađahan oahpaheaddjioahpuin 240 oahppočuoggá, de  lea sus vuođđoskuvlaoahpaheaddjigelbbolašvuohta. Oahpaheaddjioahpuin lea váimmusfágan oahppodieđa, mii lea oktiibuot 60 oahppočuoggá. 

Dáin oahpuin sáhttá viiddidit gelbbolašvuođa nu ahte kvalifiserejuvvo oahpahit eará cehkiin maiddái. 

Ruoŧta

Vuođđoskuvlaoahpaheaddjioahpus Ruoŧas  - árvaluvvojit dál njeallje suorggi;  - ovdaskuvla, oahpaheaddjin 6-9 jahkásaččaide, oahpaheaddjin 10-12 jahkásaččaide ja skuvlla astoáigefálaldat. Leat árvalan rievdadit ovdaskuvlaoahpaheaddjioahpu njeallje jagis golmma jahkái. Dasa lassin leat fágaoahpaheaddjit geain lea gelbbolašvuohta oahpahit nuoraid- ja joatkkaskuvllas.

Suopma

Suomas leat mánáidgárdeoahpaheaddjioahppu, luohkkáoahpaheaddjioahppu ja fágaoahpaheaddjioahppu. 

Oahpaheaddjioahpuin leat guokte dási: 

1.  bachelordássi (180 oč) addá gelbbolašvuođa oahpahit vuođđoskuvlla 1-6 luohkáid. Sáhttá válljet juogo luohkkáoahpaheaddji dahje ávnnasoahpaheaddji profiilla.

2. masterdássi (120 oč) addá fágáoahpaheaddji gelbbolašvuođa nuoraidskuvlla dásis ja das bajás. Fágaoahpaheaddjigelbbolašvuođa joksá maŋŋil masterdási (300 oč.

Mánáidgárdeoahpaheaddjioahppu lea golmma jahkásaš. 

2.2 Giellaoahpaheaddji 

Giellaoahpaheddjiide lea stuora dárbu máŋggagielalaš ja máŋggakultuvrralaš birrasiin. 

	Oahppoprográmma
	oč
	Luohkkáceahkki  

	
	
	Mánáidgárdi/ ovdaskuvla 
	1.-7. 
	5.-10.
	joatkkaskuvla

	Giellaoahpaheaddji 
	180
	
	
	
	


Mánáidskuvlla sámegiela oahpaheaddjis gáibiduvvo unnimustá 30 oahppočuoggá ja nuoraidskuvllas ja joatkkaskuvllas unnimustá 60 oahppočuoggá. 

	Giellaoahpaheaddjit máŋggakultuvrralaš birrasis
	oč

	Oahppodieđa 
	60

	Gielladidaktihkka (oktan lohkan- ja čállinálgooahpahusain)
	10+5+10+5

	Sámegiella juogo oarjjel, julev-, anár- dahje gildinsámegiella 
	30

	Sámegiella dahje eará fágat
	30+30


2.3 Fágaoahpaheaddjit 

Sámi allaskuvllas leat sámegiela ja sámi girjjálašvuođa bachelor- ja masterprográmmat ja duoji bachelorprográmma. (Duoji masterprográmma lea gieđahallama vuolde). Go kandidáhta lea čađahan dáid oahpuid, de sáhttá allaskuvla fállat praktihkalaš-pedagogalaš oahpu nu ahte kandidáhta kvalifiserejuvvo fágaoahpaheaddjin. 

2.4 Masteroahppu oahppodieđalaš 
Go lea bachelorgráda váldán de sáhttá joatkit mastergrádain (nu go eamiálbmotmastergrádain).


     Gč. Kamil Øzerk evttohusa.

3. Oahpaheaddjioahpuid searvevuođđu

3.1 Oahppodieđa 

Oahppodieđa lea erenoamášvuohtan oahpaheaddjioahpuin ja vástida oktiibuot 60 oahppočuoggá. Sisdoallu ja viidodat sierra osiin lea heivehuvvon iešguđet oahpaheaddjioahpuide  ja boahtá ovdan dain sierra fágaplánain. 

	Oahppodieđa  
	oč

	Bajásgeassin ja birgen

· Ovddasmoraš, seatnadeapmi ja joavkoproseassat

· Hástalusaid čoavdindáidu ja gierdevašvuohta

· Siiddastallan – Ráđđádallan ja organiseren guoddevaš ovdáneami perspektiivvas
	40

	Oahppan oahppama birra

· Vuođđogálggat ja mánát/nuorat erenoamáš dárbbuin 

· Oahppanvugiid heiveheapmi

· Oahppan áiccadeami, meanuid ja oasálastima bokte

· Oahppan lihkadeami, dovdduid, rupmaša ja luonddu bokte

· Unnit joavkkuid metodihka ja  ahkerasttideaddji joavkkut
	

	Oahppoplánateoriijat ja didaktihkka

· Oahppanoainnut, didákttalaš plánenteoriijat 

· Gelbbolašvuođamihtut, oahppanjoksosat ja árvvoštallan 

· Báikkálaš oahppoplánat servodatlaš oktavuođain
	

	Identitehtahuksen kultuvrralaš ja luonddubiraslaš máŋggabealatvuođas

· Máŋggakultuvrralaš ipmárdus

· Fátmmasteaddji oahppanbiras ja kollektiiva identitehta 

· Ovttasbarggu ja fierpmádathuksen bajásšaddanásahusaid gaskkas
	


 3.2 Eamiálbmotdidaktihkka ja dieđalaš kritihkalaš lahkonanvuogit 

	Eamiálbmotdidaktihkka ja dieđalaš kritihkalaš lahkonanvuogit 
	oč

	Álbmogat – historjjálaš, álbmotrievttalaš ja kulturgaskasaš perspektiivvas

Máŋggabealat Sápmi – hierarkiijat, vehádat vehádagas ja sohkavuogádat

Oahpu historjá, organiseren ja eavttut
	5

	Olbmo, giela ja luonddubirrasa oktiigullevašvuohta

Biraslaš ja guoddevaš ovdáneapmi globála perspektiivvas

Árbevirolaš ekologalaš máhttu

Sámi jurddašeapmi - Osku-, eallinoaidnu ja etihkka
	

	Dieđalaš ja kritihkalaš lahkonanvuogit

Máilmmigovat ja diehtoortnegat
	15

	Dutkanmetodihkka ja -etihkka

Dutkan- ja akademalaš čállindáiddut ja kritihkalaš reflekteren
	

	Dutkan- dahje ovdánahttinbargu vuođđuduvvon oahpaheaddji praksisii

Árbedieđut konteavsttas ja geavaheamis
	


Juohke bachelorprográmmii gullet eamiálbmot ja dieđalaš kritihkalaš lahkonanvuogit. Oasi oahpus čađahuvvo vuosttaš jagi ovttas eará bacheloroahpu studeanttaiguin. Goalmmát jagi čađahit studeanttat bachelorbarggu oahppodieđalaš suorggis. Barggus galgá čatnat oktii fágateoriijaid ja praktihkalaš vásáhusaid ja bargu berre leat Sámi allaskuvlla dutkan- ja ovdánahttindoaimmaid oassin.  

Oktiibuot dahket dát 60 oahppočuoggá.

3.3 Fágaoahppu, fágadidaktihkka ja lohkanmearri

Oktasaš buot oahpaheaddjioahpuide lea ahte buot fágat, maiddái válljenfágat, sisttisdollet fágadidaktihka:

· fágalaš lahkonanvuogit barggadettiin mánáiguin ja ohppiiguin

· oahppolágideapmi sámi máhtuid ja biraslaš eavttuid vuođul

· vuođđogálggat (njálmmálaš ja čálalaš dáidu, lohkandáidu, matematihkka ja lihkadeapmi) 

· fágalaš perspektiiva hárjehallanáigodagain

· digitála oahppanresurssat ja digitála reaidduid atnin oahpahusas ja oahppamis 

· fágalaš dutkan- ja ovdánahttinbarggut mánáidgárddis ja skuvllas

Lohkanmearri láidesta studeanttaid váldit oasi sámi ja eamiálbmogiid dutkan- ja ovdánahttinbargguin oahpásmuvvat , áigeguovdilis raporttaide ja sámi árbevirolaš dieđuide. Váimmuslohkanmearri lea sámegillii (giellafágain lea lohkanmearri fága gillii) dalle go lea olahanmuttus ja muđui suoma- ja skandinávagielaide. Fágat váldet ovdan riikkaidgaskasaš dutkosiid ja ovttaskas artihkkaliid, čoahkkáigeasuid ja logaldallamat sáhttet leat eŋgelasgillii. Fáddájoavkkuid oahppanjoksosat leat muđui nu čielgasat ahte studeanttat iešheanalaččat sáhttet háhkat heivvolaš lohkanmeari. 

3.4 Hárjehallan ja fágateoriijaid oktiigullevašvuohta

Juohke ohppui gullet bargohárjehallanáigodagat, mat leat heivehuvvon oahpu sisdoalu ja guhkkodaga ektui. Bargohárjehallan lágiduvvo sierra vugiid mielde; guhkit hárjehallanáigodagaid, hárjehallamiid sierra jagi áiggiin, oahppojagi álgovahkuid ja loahpavahkuidja hárjehallan biđgejuvvon lohkanbadjái ja fágaseminárat áigodagaid gaskkas.

Oahpaheaddjioahpu fágaoahput ja hárjehallanbáikkit ovttas studeanttaiguin analyserejit teoriijaid, vásáhusaid ja ipmárdusaid fágaid ja oahppanarenaid rastá 

laktojuvvon sámi luonddu-, giella- ja kulturipmárdusaide. Bajásgeassin- ja oahppanásahusain árvvoštallet mainnalágiin sámi mánáid identitehta ja eallinmáilmmi váldojuvvo vuhtii dáin perspektiivvain:

· Mánát ja nuorat sámi árbevierus ja ođđa áiggis

· Kultuvrralaš máŋggabealatvuohta riggodahkan mánáide 

· Sámi mánát ja nuorat eamiálbmogin

Miehtá Sámi perspektiiva galgá nannejuvvot ja maŋŋil oahppoáigge galget studeanttas leat vásáhusat 

· boaittobeale sámi báikegottiin ja ahkeseaguhuvvon joavkkuin  

· sámemánáin ja nuorain máŋggakultuvrralaš birrasiin

· Suoma, Ruoŧa ja Norgga oahppovuogádagain

· báikkálaš oahppoplánain ja giellaovdánahttinplánain 

Maŋŋil oahppoáigge galgá studeanttas leat fágateoriijat ja bargovásáhusat 

· iešguđet ahkásaš joavkkuin

· heivehuvvon oahpahusas ja fátmmasteaddji oahppobirrasis

· mo gaskkustit máhtu, meanuid, muitalusaid ja bargooasálastima bokte árbevirolaš oahppanoainnu 

· ovttasbarggus váhnemiiguin ja sierra sohkabuolvvaiguin lagašservodagas

· fidnooahpus mánáidgárddis ja skuvllas ja ovttasbarggus ealáhusaiguin

· oahppandilálašvuođaid viiddiduvvon oahppanbirrasiin lagašservodagas ja luonddubirrasiin  - “Luohkkálanjas várrečohkkii”

· oahpaheaddji ovttasbargoguoibmin, jođiheaddjin ja bagadallin

· áiccadan-, dutkan- ja ovdánahttindoaimmain

3.5 Servodatberošteaddji gelbbolašvuohta – Oktasaš fáttát

 Studeanta duođašta servodatberošteaddji gelbbolašvuođas maid lea joksan oahppoáiggis oahppanmáhpa bokte mas čájeha ahte dovdá

· sámi báikkálaš ja našunála gealboguovddážiid ja doarjjaásahusaid bálvalusat mánáide geain leat dárbbut erenoamáš veahkkái ja doarjagii erenoamáš diliin (givssideapmi, veagalváldin, ovddasmorašváttut ja eará roasut) ja mánáidgárddi ja skuvlla ovddasvástádus diekkáraš dilálašvuođain

· fátmmasteaddji oahppo- ja bajásgeassinbirrasat mat barget máná identitehta, gielaid ja kultuvrra nannemiin (siiddat, sohkabuolvvaid deaivvadanbáikkit, searvelanjat, kultur- ja giellaguovddážat)

· máŋggagielatvuohta ja mánáidgárddiid ja skuvllaid giellaovdánahttinplánat

· beaivválaš fysalaš aktivitehtaid lágideapmi šiljus ja lagašbirrasis 

· gádjonveahkki, sihkkarvuohta ja dáhkádusat go mánnájoavkkuin johtá 

· mánáidgárddi/skuvlla rolla birasvárjaleamis ja duovddahálddašeamis

· rájiidrasttideaddji ja kulturgaskasaš ovttasbarggut  (sámi, eamiálbmot, álbmotgaskasaš ja globála fierpmádagat) mánáid- ja nuoraidbajásgeassimis.

· aktiivvalaš  fágalaš oasálastin lágidan- ja gaskkustandoaimmain, omd. konferánssain ja stuorát seminárain, olgobeivviin ja eará doaluin.

4.  Oahpuid lágideapmi

4.1 Lohkanbadjeplána ja oahppanovttadagat ollislašvuođas

Lohkanbadjeplána galgá ráhkaduvvot oahppanovttadagaid mielde ja čájehit fágaoahpahusa, fágaidgaskasaš fáddávahkuid ja bargohárjehallama ollislašvuohtan. 

Juohke lohkanbajis lágiduvvojit Luohkkálanjas várrečohkkii- fáddábeaivvit ja -fáddavahkut man bokte oahput leat vuorrováikkuhusain sámi báikegottiin, sihke árbevirolaš máhtuid nanneme ja olgobirrasiid geavaheames oahppanbirasin. Dát sáhttet leat sihke fágaidgaskasaččat ja luohkkárasttideaddjit dahje searvidahttit eará oahpuid.

Lohkanbadjeplána ráhkadettiin ja lohkanbaji áigge čáhkkejuvvo sadji searvedoaluide ja dutkanbeivviide ja muđui oahpaheaddji gelbbolašvuhtii relevántta dáhpáhusaide Sámi servodagain. 

Juohke ođđa oahpaheaddjioahpu jovkui ráhkaduvvo golmmajahkásaš oahppomátke-, galledan- ja fágabeaiveplána fágabeivviide, man vuođul studeanttat ovddidit servodatberošteaddji gelbbolašvuođa, mii lea čilgejuvvon 3.5 vuolde.

4.2 Pedagogalaš oahppoguovddáža bargovuogit

Sámi allaskuvla galgá doaibmat pedagogalaš oahppoguovddážin oahpaheaddjioahpu studeanttaide, mas studeanttat vásihit iešguđet vugiid lahkonit ja joksat oahppama. Studeanttat galget aktiivvalaččat oasálastit lágiduvvon oahpahussii. Oahppan joavkkus deattuhuvvo, gos čovdet fágalaš čuolmmaid ja hárjánit iešheanalašvuhtii. Reflekšuvdnaloggat, bagadallamat ja máhppaárvvoštallan geavahuvvojit reaidun šaddat dihtomielalažžan iežas oahppamis. 

4.3 Lonuhallanstudeantan ja internašunaliseren

Alit oahppoásahusaid ovttasbargu gehččo ovdamunnin sihke dutkamis ja oahpahusas. Studeanta sáhttá váldit osiid oahpus eará alit oahppoásahusain. Sámi allaskuvla lea mielde University of the Arctic fierpmádagas, mii ovttasbargá árktalaš alit oahppoásahusaiguin, ja man bokte studeanttat sáhttet vuolgit lonohallanstudeantan eará oahppoásahusaide mat leat mielde fierpmádagas (stipeandaprográmma North 2 North). Sámi oahpaheaddjioahpuin lea Verdde-prográmma ovttasbargu eará eamiálbmotoahppoásahusain (Nunavut Arctic College, Canadas).

Studeanttat oasálastet dalle go Sámi allaskuvllas leat eamiálbmotdeaivvadeamit ja konferánssat mat gusket riikkaidgaskasaš ja globála hástalusaid. Fágat váldet ovdan riikkaidgaskasaš dutkosiid ja ovttaskas artihkkalat, čoahkkáigeasut ja logaldallamat leat eŋgelasgillii.

5. Eksámen

Buot oahppoprográmmat addet oppalaš eksámena ja oahpu guhkkodat mearrida gártá go bachelor dahje mastergrádaeksámen. Vuođđoskuvlaoahpaheddjiin lea oahppodieđa iešguhtet surggiin ja fágaoahpaheddjiin lea oahpahusfága oahppodieđalaš suorggis.
6. Bargo- ja joatkkaoahppovejolašvuođat

Buot surggiin addá vejolašvuođa joatkit nu ahte sáhttá maŋŋil bachelor joatkit masterdásiin ja das viidáseappot phil.dr. dássái.

7. Sámi oahpaheaddjioahpuid modeallat

7.1. Ovdaskuvla- ja dábálaš oahpaheaddjioahpuid 1-3 jagi lágideapmi 

Studeanttaide geain ii leat lohkangelbbolašvuohta davvisámegielas fállojuvvo vejolašvuohta oažžut giellakvalifiseren oahpuid oassin oahpaheaddjiohppui, válljenmuni fágaid sadjái. 

	0. jahki


	Oktii-buot
	Searve
	Ovd

0-5 j.
	Dáb 

6-12j.
	Dáb 

10-15 j
	Asto-áige

	Davvisámegiella álgokursa 1
	15
	
	
	
	
	

	Davvisámegiella álgokursa 2
	15
	
	
	
	
	

	Davvisámegiella lohkanbadjeoahppu
	30
	
	
	
	
	


Sámegiella lohkanbadjeoahppu dohkkehuvvo oassin oahpaheaddjioahpus, muhto ii dohkkehuvvo čiekŋudanfágan sámegielas.

	1. jahki
	Oktii-buot
	Searve
	Ovd

0-5 j.
	Dáb 

6-12j.
	Dáb 

10-15 j.
	Asto-áige

	Eamiálbmotdidaktihkka ja dieđalaš kritihkalaš lahkonanvuogit
	5
	
	
	
	
	

	Oahppodieđa 

· Bajásgeassin ja birgen

· Oahppan oahppama birra

· Oahppoplánateoriijat ja    didaktihkka
	20
	
	
	
	
	

	Sámegiella

· Vuođđogálggat
	20
	
	
	
	
	

	Dáiddálaš ovdanbuktinvuogit (oahppodieđa, sámegiella, suoma-/, ruoŧa-/, ruošša-/, dárogiella)


	15
	
	
	
	
	


Nuppi jagi ovdaskuvla- ja dábálašoahpaheaddjioahpu studeanta vállje iežas gielladuogáža ektui nuppi giellafága, juogo suoma-, ruoŧa- ,ruošša- dahje dárogiela.

	2. jahki


	Oktii-buot
	Searve
	Ovd

0-5 j.
	Dáb 

6-12j.
	Dáb 

10-15 j.
	Asto-áige

	Oahppodieđa 

· Identitehtahuksen kultuvrralaš ja luonddubiraslaš máŋggabealatvuođas
	20
	
	
	
	
	

	Giellamodula (sámegiella, suoma-, ruoŧa-, ruošša-, dárogiella) :

· Bargu teavsttain
	10
	
	
	
	
	

	Suomagiella/Ruoŧagiella/ Ruoššagiella/ Dárogiella


	20
	
	
	
	
	

	Giellaovdáneapmi, lohkan – ja čállin oahpahus,  máŋggagielatvuohta (oahppodieđa, sámegiella, suoma-/, ruoŧa-/, ruošša-/, dárogiella)
	10
	
	
	
	
	

	3. jahki


	Oktii-buot
	Searve
	Ovd

0-5 j.
	Dáb 

6-12j.
	Dáb 

10-15 j.
	Asto-áigi

	Oahppodieđa 
	5
	
	
	
	
	

	Eamiálbmotdidaktihkka ja dieđalaš kritihkalaš lahkonanvuogit

· Bachelorbargu
	10
	
	
	
	
	

	Juoigan, muitaleapmi ja duodji/

Ovdanbuktinfágat
	15
	
	
	
	
	

	Matematihkka
	
	
	
	30
	
	

	Válljenfága gč. 7.2
	
	
	30
	
	
	30


7.2 Oahpaheaddjioahpuid válljenfágat

Studeanta sáhttá válljet sierra profiilla/čiekŋudeami iežas ohppui. 

Oahpaheaddji 1.-7. dásis Norggas galget leat dábálaččat njeallje oahpahusfága ja buot fágain deattuhuvvo álgooahpahus. Giellafága ja matematihkka lea geatnegahtton ja vuođđun go galgá oahpahit gálggaid ja doahpagiid. Ovtta fágas galgá leat 60 oahppočuoggá ja golmma fágain 30 oahppočuoggá.

Oahpaheaddji 5. -10. dásis Norggas galget leat golbma oahpahusfága ja guhtesge 60 oahppočuoggá. Ii oktage lea geatnegahtton, ja sáhttá spesialiseret iežas. 

Nuoraidskuvlla oahpaheaddjis Norggas gáibiduvvo  60 oahppočuoggá golmma fágas.

Juohke profiillas  fállojit eanemustá 3 fága. Dás čájeha fágakombinášuvnna vejolašvuođaid. Sámi allaskuvla mearrida ovdalgo studeanttat bohtet profiilaválljen vejolašvuođaid  ja goalmmát jagi válljenfága, fágalaš resurssaid ja bušeahttadili ektui. 

	Profiillat
	
	oč

	Giellafágat
	Oarjjelsámegiella  (Davvi Trøndelaga allaskuvla)

Julevsámegiellan (Bodeajju allaskuvla)

Davvisámegiella ja sámi girjjálašvuohta

Suoma- dahje dárogiella

Ruoŧta- dahje ruoššagiella  (lonuhallanstud.)

Gielladidaktihkka

Guovttegielat pedagogihkka

English with indigenous perspective 
	30+30

Mielddus 1

Studeanttat duhtavaččat oahpuin
Jearahallan iskosis čájehuvvo ahte Sámi allaskuvlla studeanttat leat duhtavaččat Sámi allaskuvlla oahpahusain. Studeanttat leat earenoamáš duhtavaččat sámi perspektiivvain oahpahusas. 


Sámi allaskuvla lea ođasmahttime sámi oahpaheaddjioahpuid. Dan barggus lea čađahuvvon jearahallaniskkadeapmi Sámi allaskuvlla ovddit studeanttain danne go leat dehálaš vuhtiiváldit sin vásáhusaid huksen dihte ođđa modealla. 

Golbmalogi ovddit studeantta leat vástidan -
 guoktelogičieža nissona ja golbma dievddu. Informánttat leat riegádan gaskal 1960 ja 1982, ja leat geargan Sámi allaskuvllas gaskal 1992 ja 2009.  Informánttain barget 19 oahpaheddjiin, 5 mánáidgárddis ja 12 vuođđoskuvllas ja 2 eará skuvllain. 11 informánttain lea eará bargu.

Ávkkálaš perspektiiva
Orru nu ahte studeanttat oppalaččat leat duhtavaččat allaskuvlla oahpuin, earenoamážit sámi perspektiivvain. Studeanttat namuhit  sámi perspektiivva ávkkálažžan pedagogihkas, sámi servodatoahpus ja historjjás ja sámegielas. Lea maid dehálaš ja ávkkálaš ahte allaskuvla nanne sámekultuvrra ja sámi identitehta. Okta studeanta čállá ahte sámivuohta lea guovddážis oahpus.


Sáhttá buoridit
Buoridanmunit, maid studeanttat namuhit, leat nannet oktavuođa gaskal teoriijafágaid ja hárjehallama, fágamáhtu nannen ja sámi perspektiiva viiddideapmi. Muhtun studeanttat deattuhit ahte sámi perspektiivva maid lea álgoálbmogiid perspektiiva ja ahte lea dehálaš ahte sámi oahpaheddjiin lea oahppu eará álgoálbmogiid birra. 

Oassi sámi perspektiivvas lea maiddái holisttalaš oaidnu ja oktavuohta gaskal máná ja servodaga. Muhtun ovddit studeanttat oaivvildit ahte lea dárbu ahte studeanttat besset čiekŋudit fágain, sihke danne go skuvllas lea dakkár dárbu  ja danne go olmmoš ii sáhte buot fágain liikká bures oahpahit. Earenoamážit oahpaheaddjit geat barget nuoraidskuvllas  namuhit fágaid eŋgelasgiela ja matematihka. 

Dat golbma prinsihppa leat dehálaččat studeanttaid mielas:

1. Sámegiella guovddážis

2. Sámi dahje álgoálbmogiid perspektiiva maiddái eará fágain – ja dan oktavuođas ekologalaš ja holisttalaš perspektiiva

3. Fágagelbbolašvuođa nannen – earenoamážit nuoraidskuvllas

�	 Oktasaš sámi oahpaheaddjioahppu buot golmma giellaguovlluide lea geahččaluvvon Vazážis 1917-19. Ohppui serve oktiibuot davvi-, julev- ja oarjjelsámegielagat, oktiibuot 17 studeantta. Okta ágga dasa ahte oahpahusgiella ja oahpponeavvut (sámi sisdoaluin) ledje ruoŧagillii lei ahte sámegielain lei nu stuora erohus. 







_-2104970320.doc



